
Infurmaziuns impurtantas  
tar l'audiziun davart la planisaziun da las revitalisaziuns 
 
 
Pertge revitalisaziuns da las auas? 

Las revitalisaziuns da las auas currentas pon gidar a cuntanscher ina meglra protecziun 
cunter auas grondas, pon revalitar l'aua sco spazi da viver per ils peschs e per autras crea-
tiras aquaticas, ed a las rivas pon ellas crear e revalitar biotops per animals e per plantas. 
Revitalisaziuns che na sa restrenschan betg mo a la colliaziun longhitudinala, q.v.d. a 
l'eliminaziun d'impediments per la migraziun dals peschs, èn ultra da quai revalitaziuns  
da la cuntrada che pon augmentar sia attractivitad sco territori da recreaziun vischin e  
per il turissem. Ma ellas dovran er spazi. Auas ch'èn vegnidas revitalisadas cun success  
en il chantun Grischun èn per exempel l'extensiun dal Rain tar Favugn, la revitalisaziun 
Enisch Boden en la vischnanca da Nufenen u il schlargiament a Bever (maletgs vesair 
http://map.geo.gr.ch/oberflaechengewaesser/). 

 

Cumpetenzas 

L'incumbensa dal chantun è quella d'inoltrar a la confederaziun ina planisaziun da las revita-
lisaziuns. En la gronda part dals cas n'ha el dentant betg la pussaivladad d'incitar projects da 
revitalisaziun concrets. L'impuls per tals projects è per regla vegnì fin ussa da las vischnan-
cas, ubain ch'ils projects èn vegnids realisads tras mesiras da cumpensaziun, per exempel 
en connex cun projects d'ovras idraulicas. Er en il proxim futur na vegn quai betg a sa midar, 
perquai che la suveranitad en dumondas da las auas è tar las vischnancas. 

 

Impurtanza da la planisaziun da las revitalisaziuns 

La planisaziun da las revitalisaziuns sto vegnir inoltrada a la confederaziun fin la fin da quest 
onn. En questa planisaziun vegnan las auas repartidas en trais prioritads da revitalisaziun. 
Mo mintga 12 onns èsi previs da repassar la planisaziun da las revitalisaziuns (art. 41d 
OPAuas). Perquai che la confederaziun vegn a cofinanziar en il futur en moda relevanta  
mo projects ch'èn cuntegnids cun auta prioritad en la planisaziun chantunala da las revita-
lisaziuns, èsi necessari che las vischnancas possian sa participar a la planisaziun da las 
revitalisaziuns. 

 

Augment dal basegn da spazi per projects da revitalisaziun 

Il spazi d'auas minimal ch'è vegnì elavurà dal UNA (vesair infurmaziuns impurtantas davart  
la determinaziun dal spazi d'auas) na cuvra per regla betg il basegn da spazi per eventuals 
projects da revitalisaziun. Per quest motiv è inscrit sin la charta da la planisaziun da las revi-
talisaziuns in augment dal basegn da spazi per ils projects da revitalisaziun. Quest spazi è 
vegnì resguardà per giuditgar projects da revitalisaziun pussaivels a chaschun da la plani-
saziun chantunala. Ord vista tecnica èsi pussaivel da prender mesiras da revitalisaziun en 
questa planisaziun, e quai è er raschunaivel per meglierar il stadi da las auas. L'armonisa-
ziun da quests spazis da revitalisaziun è vegnida fatga tranter las zonas da construcziun 
ch'èn en vigur e disponiblas en furma digitala, stadi 2011. Entaifer quest spazi poi senza 

auter dar conflicts d'interess. Las autoritads pon far ina consideraziun da quests conflicts  
pir, cur ch'il basegn da spazi exact d'ina revitalisaziun è vegnì fixà en il rom d'in scleriment  
pli profund dal project. Auter che tar il spazi d'auas minimal na duain exister qua naginas 
restricziuns per la cultivaziun agricula. En la planisaziun directiva èsi previs da preservar 
quest perimeter da revitalisaziun cun las prioritads correspundentas cunter intervenziuns 
architectonicas. Excepziuns per edifizis e stabiliments entaifer il spazi da revitalisaziun èn 
imaginablas analogamain al spazi d'auas. Quai èn stabiliments liads al lieu e d'in interess 
public. Ulteriuras excepziuns èn pussaivlas, sche l'autoritad arriva – suenter ina considera-
ziun conscienziusa dals interess – a las suandantas conclusiuns: 

a) la protecziun cunter aua gronda è garantida senza mesiras supplementaras da con-
struir rempars; 

b) il stabiliment na pregiuditgescha betg ina revitalisaziun futura; 

c) il stabiliment è situà ordaifer il perimeter d'in project da revitalisaziun concret ch'è gia 
avant maun; 

d) il stabiliment vegn disfatg sin donn e cust dal possessur, avant ch'in eventual project 
da revitalisaziun duai vegnir realisà. 

 

 


